
Azərbaycanın etibarlı 
tərəfdaş kimi qəbul edildiyi 
beynəlxalq qurumlar arasında 
İqtisadi Əməkdaşlıq Təşkilatı 
(İƏT) mühüm yer tutur. İƏT 
hökumətlərarası təşkilat kimi 
1985-ci ildə Türkiyə, İran və 
Pakistan arasında iqtisadi, 
texniki və mədəni əməkdaşlığı 
möhkəmləndirmək məqsədilə 
yaradılıb. Xatırladaq ki, 1964–
1979-cu illərdə fəaliyyət göstərən 
Regional Əməkdaşlıq və İnkişaf 
Təşkilatının davamçısı sayı-
lan bu qurumun əsas məqsədi 
üzv dövlətlər arasında iqtisadi 
əlaqələrin möhkəmləndirilməsi, 
onların davamlı iqtisadi inkişafının 
təmin edilməsi, iqtisadiyyatlarının 
dünya iqtisadiyyatına inteqrasiya-
sı, nəqliyyat və kommunikasiya 
sisteminin yüksək səviyyəyə qaldı-
rılması, iqtisadiyyatın və ticarətin 
liberallaşdırılması və regiondaxili 
ticarətin təşviqi, İƏT regionunun 
maddi sərvətlərinin səmərəli 
istifadəsinin gerçəkləşdirilməsi 
olub. 

Azərbaycan İƏT Nazirlər 
Şurasının 1992-ci ilin 28 noyabr 
tarixində İslamabadda keçirilən 
növbədənkənar iclası zamanı 
təşkilatın üzvlüyünə qəbul olunub. 
Həmin gün Azərbaycanla yanaşı, 
daha 5 ölkə – Qazaxıstan, Qırğı-
zıstan, Özbəkistan, Türkmənistan 
və Tacikistan da təşkilata üzv 
seçilib. İƏT davamlı şəkildə sıra-
larını genişləndirməklə Avrasiyada 
əhəmiyyətli regional birliyə çevrilib 
və nüfuzlu beynəlxalq təşkilat kimi 
təşəkkül tapmağa başlayıb.

İƏT həm də artıq həllini tapan 
Qarabağ məsələsində hər zaman 
Azərbaycanın haqlı və ədalətli 
mövqeyini müdafiə edib. 

Azərbaycan İƏT çərçivəsində 
əməkdaşlığa daim önəm verib 
və təşkilatın səmərəli fəaliyyət 
göstərməsini diqqətdə saxlayıb. 
Ölkəmiz 2006-cı və 2012-ci illərdə 
İƏT Zirvə toplantılarına evsahib-
liyi edib və bu tədbirlərdə qəbul 
olunan sənədlərdə üzv ölkələr 
arasında bir sıra sosial-iqtisadi və 
siyasi əlaqələrin əsas prinsipləri, 
regional münasibətlərin prioritetləri 
və istiqamətləri öz əksini tapıb. 

Regional həmrəyliyə diqqətlə 
yanaşan Azərbaycan hər zaman 

İƏT-in fəaliyyətinin daha da 
canlandırılmasına çalışıb və bu 
istiqamətdə üzərinə götürdüyü 
öhdəlikləri layiqincə yerinə yetirib. 
İndiyədək Azərbaycan çox mühüm 
iqtisadi, o cümlədən enerji və 
nəqliyyat layihələri həyata keçirib. 
Bakı-Tbilisi-Ceyhan, Bakı-Tbilisi-
Ərzurum neft-qaz kəmərləri, 
Cənub qaz dəhlizi, Bakı-Tbilisi-
Qars dəmir yolu xətti İƏT üzvü 
olan dövlətlər üçün də ən əlverişli 
iqtisadi imkanlar yaradıb. Bütün 
bunlarla ölkəmiz İƏT-in regionda 
daha səmərəli fəaliyyətini reallaş-
dırıb. Bütövlükdə Azərbaycanın 
təşəbbüsləri ilə İƏT daha da inki-
şaf edib, dünyada öz mövqelərini 
möhkəmləndirib, təşkilat daxilində 
inteqrasiya prosesləri güclənib.

Azərbaycan İƏT vasitəsilə 
ortaq maraq kəsb edən 
layihələrin həyata keçirilməsini 
daim dəstəkləyib və müxtəlif 
sahələrdə əməkdaşlığın inkişafı 
məqsədilə təklif və təşəbbüslər 
irəli sürüb. Bu xüsusda ölkəmizin 
təşəbbüsü ilə Bakıda İƏT Tədqiqat 
Mərkəzinin təsis edilməsinə dair 
İƏT Xarici İşlər Nazirləri Şurası 
tərəfindən müvafiq qərar qəbul 
edilib. Bundan əlavə, Azərbaycaın 
təşkilat çərçivəsində digər üzv 
dövlətlərlə bir sıra prioritet 
sahələr, o cümlədən ticarət, 
investisiya, nəqliyyat, enerji və 
ətraf mühit sahələri üzrə səmərəli 
əməkdaşlığı gerçəkləşib. 

Milli Məclisdə mayın 17-də 
keçirilən İqtisadi Əməkdaşlıq 
Təşkilatı Parlament Assambleya-
sının (İƏTPA) “Postpandemiya 
dövründə əməkdaşlıq: çağırışlar 
və bərpa imkanları” mövzusuna 
həsr olunan konfransında bütün 
bunlar barədə ətraflı danışılıb. 
Toplantıda, həmçinin İqtisadi 

Əməkdaşlıq Təşkilatı Parlament 
Assambleyasına sədrlik Pakis-
tan İslam Respublikasının Milli 
Assambleyasından Azərbaycan 
Respublikasının Milli Məclisinə 
keçdiyi haqqında məlumat verilib. 
Konfransda, həmçinin xalqla-
rımızı birgə tarix, mədəniyyət, 
ənənələr və din birləşdirdiyi, 
təşkilatın bu qurumu təmsil edən 
parlamentlər arasında əlaqələrin 

gücləndirilməsinə, xalqlarımızın 
bir-birinə daha da yaxınlaşmasına 
töhfə verdiyi diqqətə çatdırılıb. 

Parlament Assambleyasının 
Üçüncü Ümumi Konfransında 
COVID-19 pandemiyasının qlobal 
iqtisadiyyata, səhiyyəyə və ictimai 
həyatın bütün sahələrinə kəskin 
şəkildə təsir göstərməklə ciddi 
çətinliklər yaratdığı qeyd edilib. 
Beynəlxalq təşkilatlar tərəfindən 
bu çətinliklərdən yaranan böhranın 
aradan qaldırılması üçün müəyyən 
vaxt tələb olunub. Pandemiyanın 
yaratdığı problemlərin bir-biri ilə 
bağlılığı və ilk növbədə, sosial-
iqtisadi yükünün ağırlığı fonunda 
koronavirus ilə mübarizə və onun 
mənfi nəticələrinin ləğvi üçün qlo-
bal səylər gerçəkləşdirilib. 

Azərbaycan Respublikası 
bu istiqamətdə bir sıra uğurlu 
qlobal təşəbbüslər irəli sürüb. 
Qoşulmama Hərəkatının sədri 
qismində Prezident İlham Əliyevin 
təşəbbüsü ilə 2020-ci ilin dekab-
rında BMT Baş Assambleyası-

nın COVID-19 pandemiyası ilə 
mübarizəyə həsr edilən xüsusi 
sessiyası keçirilib, ötən ilin mart 
və dekabr aylarında İnsan Hü-
quqları Şurası və Baş Assamb-
leya tərəfindən “COVID-19 
pandemiyası ilə mübarizədə 
bütün ölkələr üçün peyvəndlərə 
bərabər, məqbul qiymətə, vaxtın-
da və universal əlçatanlığın təmin 
edilməsi”nə dair qətnamələr qəbul 

edilib. Digər tərəfdən, Azərbaycan 
pandemiyadan ən çox əziyyət 
çəkən ölkələrə maliyyə və hu-
manitar yardım göstərib, xəstəlik 
əleyhinə peyvənd ianə edib.

Konfransda pandemiyanın, 
tamamilə aradan qalxmasa da, 
kəskin dövrünün geridə qal-
dığı, belə şəraitdə isə İqtisadi 
Əməkdaşlıq Təşkilatı Parla-
ment Assambleyasının gələcək 
mümkün çağırışlarla səmərəli 
mübarizə aparması üçün bərpa 
məsələlərinə daha çox diqqət 
yetirməsi zəruriliyi bildirilib. 
Dövlətimizin başçısı tərəfindən 
artıq pandemiyadan sonrakı 
dövr üçün qlobal tədbirlərlə bağlı 
konkret tövsiyələr hazırlaya 
biləcək BMT-nin COVID-19-dan 
sonra Qlobal Bərpa üzrə Yüksək 
Səviyyəli Panelinin təsis edilməsi 
təşəbbüsü irəli sürülüb. Eyni 
zamanda, bu zaman İƏT-ə üzv 
ölkələrin maraqlarına cavab verən 
iqtisadi və ticari əlaqələrin əvvəlki 
səviyyələrinin yenidən bərpasının 

mühüm önəm daşıdığı da qeyd 
edilib. Bununla əlaqədar regi-
onun iqtisadi potensialının tam 
şəkildə reallaşdırılması məqsədilə 
nəqliyyat-kommunikasiya 
xətlərinin və tranzit yolları-
nın diversifikasiyasına xüsusi 
diqqət yetirilməsinin əhəmiyyəti 
xatırladılıb. Azərbaycanın bu 
istiqamətdə öz imkanlarını təqdim 
etdiyi, respublikamızda ən müasir 

nəqliyyat infrastrukturunun yaradıl-
dığı, Şərq-Qərb və Şimal-Cənub 
nəqliyyat dəhlizlərinin üzərində 
yerləşən respublikamızın hazırda 
Avrasiyanın əsas nəqliyyat və 
logistika mərkəzlərindən birinə 
çevrildiyi vurğulanıb. 

Konfransda bütün bu qeyd 
edilənlərlə bərabər, hazırda 
regionumuzda uzunmüddətli 
sülh və sabitliyin təmin olun-
masının qarşıya mühüm vəzifə 
kimi qoyulduğu diqqətə çatdırı-
laraq, 2020-ci ildə Azərbaycan 
ərazilərinin Ermənistan tərəfindən 
30 ilə yaxın davam edən işğalının 
aradan qaldırıldığı, ərazi bütöv-
lüyümüzün bərpa edildiyi də bildiri-
lib. Başqa sözlə, Azərbaycanın 
İkinci Qarabağ savaşında BMT 
Təhlükəsizlik Şurasının 1993-cü 
ildə qəbul etdiyi, Ermənistan silahlı 
qüvvələrinin Azərbaycanın işğal 
olunmuş ərazilərindən dərhal, tam 
və qeyd-şərtsiz çıxarılmasını tələb 
edən dörd qətnaməsinin icrasını 
reallaşdırdığı xatırladılıb. 

Konfransda işğal dövründə 
Ermənistanın bütün kənd və 
şəhərlərimizi tamamilə dağıtdığı, 
tarixi, mədəni və dini abidələrimizi 
vandalizmə məruz qoyduğu, 
məscidlərimizi, müqəddəs 
ocaqlarımızı təhqir etdiyi, ha-
zırda isə Azərbaycanın Vətən 
müharibəsində parlaq qələbə ilə 
yaratdığı reallıqlara uyğun olaraq, 
düşməndən təmizlənən ərazilərdə 

genişmiqyaslı quruculuq işləri apa-
rıldığı diqqətə çatdırılıb. 

Yeri gəlmişkən, bu gün Qara-
bağ və Şərqi Zəngəzurda erməni 
vandalizminin yerlə-yeksan etdiyi 
bütün infrastruktur təzədən bərpa 
olunur. “Yaşıl enerji” zonası 
elan edilən bu torpaqlarda yeni 
şəhərlər və kəndlər salınır. Artıq 
cari ildən etibarən keçmiş məcburi 
köçkünlərin öz evlərinə geri qay-
tarılmasına başlanacağı nəzərdə 
tutulur.

Həyata keçirilən işlərə ən bö-
yük maneə Ermənistan tərəfindən 
işğaldan azad edilmiş torpaqlarda 
basdırılmış çoxsaylı minalardır. 
2020-ci il noyabrın 10-dan mina 
partlayışları nəticəsində 210-dan 
çox mülki şəxs və hərbçi həlak 
olub və yaralanıb. Azərbaycan 
dünyanın ən çox minalanmış 
ölkələrindən biri olsa da, təəssüf 
ki, hələ də bu istiqamətdə ən az 
beynəlxalq yardım alan ölkələrdən 
biri olaraq qalır.

Konfransda da qeyd edil-
diyi kimi, Azərbaycan regi-
onda müharibənin yox, sülh 
və əmin-amanlığın, qonşuluq 
münasibətlərinin qorunmasının, in-
kişafının tərəfdarı olub. Ölkəmizin 
ərazi bütövlüyü reallaşandan 
sonra da bu mövqeyə sadiqlik nü-
mayiş etdirilib. Belə ki, 44 günlük 
Vətən müharibəsindən ötən bir il 
yarım vaxt ərzində Azərbaycan 
Ermənistana bir-birinin suverenliyi-
nin və ərazi bütövlüyünün qarşılıq-
lı tanınması, sərhədlərin delimita-
siyası və demarkasiyası prosesinə 
başlanması, regionda bütün 
kommunikasiyaların bərpası, 
habelə münasibətlərin normallaş-
dırılmasına gətirib çıxaracaq sülh 
sazişinin imzalanması barədə 
təklif verib, regionda uzunmüddətli 
sülh və sabitliyin təmin olunması 
istiqamətində yorulmaz səylər 
göstərib. Bu il aprelin 6-da Avropa 
İttifaqı Şurasının Prezidenti Şarl 
Mişelin təşəbbüsü və iştirakı ilə 
Brüsseldə bu istiqamətdə daha 
bir üçtərəfli görüş keçirilib. Həmin 
ərəfədə və xüsusən bu görüşdən 
sonra Ermənistan Azərbaycanın 
sülh müqaviləsi üçün irəli sürdü-
yü 5 prinsipi qəbul etdiyini bəyan 
edib. Ancaq işğalçı ölkənin bu 
istiqamətdə indiyədək hansı-
sa real addımlar atdığı hələlik 
müşahidə olunmayıb. Halbuki sülh 
müqaviləsinin hazırlanması üzrə 
Azərbaycan nümayəndə heyətinin 
və iki ölkə arasında sərhədlərin 
delimitasiyası və demarkasiyası 
üzrə Azərbaycan milli komissiyası-
nın tərkibi artıq müəyyənləşdirilib. 

Beləliklə, Ermənistan anla-
malıdır ki, öz üzərinə götürdü-
yü öhdəlikləri yerinə yetirməli, 
konstruktiv yanaşma nümayiş 
etdirməli və qeyd olunan prinsiplər 
əsasında münasibətlərin normal-
laşmasına getməlidir. Bu, regionda 
real sülhə və sabitliyə nail olmağın 
yeganə yoludur.

Konfransda postmünaqişə 
dövründə Cənubi Qafqazda yeni 
reallıqlar və yeni əməkdaşlıq 
imkanları yarandığı, razılaşmala-
ra uyğun açılacaq yeni nəqliyyat 
infrastrukturu olan Zəngəzur 
dəhlizi Şərq-Qərb və Şimal-Cənub 
dəhlizlərinin önəmli hissəsinə 
çevriləcəyi, İqtisadi Əməkdaşlıq 
Təşkilatına üzv olan bütün 
ölkələrin də bu yeni dəhlizdən 
faydalanacağı, eyni zamanda, 
iqtisadi və sosial inkişafın davamlı 
olmasına nail olmaq üçün qarşı-
lıqlı inteqrasiya və əməkdaşlığın 
inkişafına daha çox zəruri ehtiyac 
duyulduğu barədə də danışılıb. 

Vaqif BAYRAMOV,  
“Xalq qəzeti”

Azərbaycan İqtisadi Əməkdaşlıq Təşkilatında 
etibarlı tərəfdaş kimi qəbul edilir

Beynəlxalq və regional təşkilatlarla aparılan 
ardıcıl və məqsədyönlü iş Azərbaycanın bu gün 
beynəlxalq aləmdə etibarlı tərəfdaş kimi qəbul 

edilməsində xususi rol oynayıb. Nəticədə son illər ərzində 
ölkəmizin BMT və onun qurumları, Avropa İttifaqı, İqtisadi 
Əməkdaşlıq Təşkilatı, İslam Əməkdaşlıq Təşkilatı, Türkdilli 
Dövlətlərin Əməkdaşlıq Şurası, eləcə də Dünya Bankı, 
Beynəlxalq Valyuta Fondu, Avropa Yenidənqurma və 
İnkişaf Bankı kimi nüfuzlu beynəlxalq institutlarla əlaqələri 
daha da möhkəmlənib.

İƏT Parlament Assambleyasının konfransında 
Azərbaycanın uğurları yüksək dəyərləndirildi

– Konfransda iştirak edən 
nümayəndə heyətlərinin 
rəhbərlərinin çıxışlarında bu 
toplantının ölkələrin və regionun 
inkişafı, xalqların rifahı baxımın-
dan əhəmiyyətli olduğu bildirilib, 
iqtisadi və sosial inkişafın davamlı 
olmasına nail olmaq üçün qarşı-
lıqlı inteqrasiya və əməkdaşlığın 
inkişafının önəmi bir daha qeyd 
edilib.  

Nümayəndə heyətlərinin 
rəhbərlərinin çıxışlarında koro-
navirus pandemiyasının bütün 
dünyada sosial-iqtisadi, humanitar 
sahələrdə çox dərin problemlər 
yaratdığı da öz ifadəsini tapıb və 
bundan çıxış yolu kimi mövcud 
çətinliklərin birgə hərəkət etməklə 
aradan qaldırılmasının mümkün-
lüyü səsləndirilib. Konfransda, 
eyni zamanda, pandemiyaya qarşı 
mübarizənin, o cümlədən sosial 
məsələlərin nəzərə alınması, 
maliyyə resurslarından səmərəli 
istifadə sahəsində qəbul olunan 
qərarların qanunvericilik baxımın-
dan dəstəklənməsinin əhəmiyyəti 
diqqətə çatdırılıb.    

Toplantıda səsləndirilən bir 
məsələni də xatırlatmaq istərdim.  
Türkiyə Böyük Millət Məclisinin 
sədri Mustafa Şentop nitqində 
Azərbaycanın öz torpaqlarını 
Ermənistanın işğalından azad 
etməsi məsələsinə toxunub. 

O, münaqişənin həlli ilə bağ-
lı yaradılan Minsk qrupunun 
fəaliyyətinin uzun illər ərzində bir 
nəticə vermədiyini, Azərbaycanın 
işğal altındakı ərazilərini 
BMT-nin müvafiq qətnamələri 
əsasında hərbi yolla düşməndən 
təmizlədiyini qeyd edib, Türkiyənin 
Azərbaycanın haqlı mövqeyini 
hər zaman dəstəklədiyini vurğula-
yıb. Mustafa Şentop Azərbaycan 
Prezidenti İlham Əliyevə 44 
günlük Vətən müharibəsindəki 
Zəfər münasibətilə bir daha öz 
təbriklərini çatdırıb və “Qarabağ 
Azərbaycandır!” – deyə bildirib. 

Konfransdakı çıxışlarda 
Azərbaycanın İqtisadi Əməkdaşlıq 
Təşkilatının fəal üzvü olduğu, 
ölkəmizin quruma üzv dövlətlərlə 
münasibətlərinin dostluq və qarşı-
lıqlı hörmətə əsaslandığı, eyni za-
manda, sosial-iqtisadi sahələrdə 
önəmli uğurlara  imza atdığı 
barədə də geniş bəhs edilib.  

Bu məqamda demək istərdim 
ki, Prezident İlham Əliyevin 
mükəmməl və uzaqgörən siya-
si-iqtisadi siyasəti nəticəsində 
dövlətimizin başçısının 
Azərbaycana rəhbərliyi dövründə 
bir sıra uğurlu nəticələr əldə edilib, 
inkişaf göstəricilərinin yüksəlməsi 
həyata keçirilən düzgün siyasətin, 
aparılan islahatların real həyatda 
təsdiqini əks etdirib, sosial-iqtisadi 

nailiyyətlərin davamlılığı və daya-
nıqlı inkişaf üçün etibarlı zəmin 
yaranıb. 

Təsadüfi deyil ki, dünyada 
yaşanan ən ağır maliyyə və 
iqtisadi böhran şəraitində belə 
Prezident İlham Əliyevin çevik, 
praqmatik siyasəti sayəsində 
Azərbaycan xarici iqtisadi təsirləri 
neytrallaşdırıb, nəzərdə tutulan 
bütün sosial-iqtisadi proqramlar 
tam gerçəkləşdirilib, iqtisadiy-
yat artıb. Bütün bunlara nail 
olunmasında isə iqtisadiyyatın 
şaxələndirilməsi, neftdən asılılığın 
minimuma endirilməsi, sahibkar-
lıq fəaliyyətinin genişləndirilməsi 
tədbirləri xüsusi önəm kəsb edib. 
Bu da, öz növbəsində, əhalinin 
sosial həyat şəraitinin getdikcə 
yaxşılaşmasına mühüm təsir 
göstərib. 

Sosial dövlət olan 
Azərbaycanda iş yerlərinin ya-
radılmasına, özünüməşğulluğun 
təmin olunmasına da daim 
həssaslıqla yanaşılır. Ayrı-ayrı 
proqramların icrası zamanı bu 
məsələ xüsusi diqqətdə saxlanılır. 
Ölkənin güclü iqtisadi inkişafı, 
maliyyə imkanlarının artma-
sı da iş yerlərinin yaradılması 
prosesini sürətləndirir. Beləliklə, 
respublikada iqtisadi fəallığın 
davamlı şəkildə artması fonunda 
yeni iş yerləri açılır, bu isə təbii 

ki, insanların həyat səviyyəsinin 
yüksəlməsində özünü qabarıq 
büruzə verir. 

Azərbaycan əvvəlki illərdə 
olduğu kimi, cari ilin ötən ayların-
da da Prezident İlham Əliyevin 
rəhbərliyi ilə dinamik inkişaf yolu 
keçib, bütün sahələrdə ciddi 
nailiyyətlər əldə edilib, respub-
likamız öz iqtisadi tərəqqisi ilə 
inkişafın milli modelini formalaş-
dırıb. Ölkəmizin hərtərəfli inkişa-
fı, verilən hər bir vədin konkret 
əməli işdə öz təsdiqini tapması 
xalq-iqtidar birliyini daha da 
möhkəmləndirib, vətəndaşların 
Prezident İlham Əliyevin ətrafında 
sıx birləşməsini gerçəkləşdirib. 
Dövlət başçısının rəhbərliyi ilə 
reallaşdırılan mükəmməl iqtisadi 
strategiya nəticəsində islahatların 
davamlılığı təmin edilib, iqtisadi 
inkişaf daha da sürətlənib.

Bütün bunlar onu göstərir ki, 
dövlətimizin başçısı 2003-cü ildə 
qarşıya qoyduğu və bəyan etdiyi 
strateji hədəfləri gerçəkləşdirmək 
üçün ötən müddətdə istər 
beynəlxalq miqyasda, istərsə də 
ölkə daxilində məqsədyönlü, ar-
dıcıl, düşünülmüş siyasət həyata 
keçirib, iqtisadiyyatı dinamik 
inkişaf yoluna çıxarıb və “güclü 
dövlət” konsepsiyasını reallaş-
dırmağa nail olub. Yaradılan belə 
bir şərait isə 44 günlük Vətən 
müharibəsində Azərbaycanın 
parlaq qələbəsini şərtləndirib. 

Prezident İlham Əliyevin 
rəhbərliyi ilə Qarabağın 
azad edilməsindən sonra 
Azərbaycanda dövlət quruculu-
ğu, milli iqtisadi inkişaf və ictimai 
həyat yeni mərhələyə daxil olub. 
İndi respublikamızın regional güc 
mərkəzi olaraq mövqelərinin daha 
da möhkəmləndirilməsi, iqtisadiy-
yatının daha da gücləndirilməsi 
qarşıya əsas vəzifə kimi qoyulub.  

Söhbəti qələmə aldı:  
V.BAYRAMOV,  

“Xalq qəzeti”

Azərbaycan daha bir nüfuzlu 
beynəlxalq təşkilata sədrlik edəcək

Bakıda keçirilən  İqtisadi 
Əməkdaşlıq Təşkilatı Parlament 
Assambleyasının Üçüncü Ümumi 
Konfransında  quruma sədrlik Pa-
kistan İslam Respublikasının Milli 
Assambleyasından Azərbaycan 
Respublikasının Milli Məclisinə 
keçdi. İndiyədək ölkəmizin bir 
neçə nüfuzlu quruma sədrliyi 
beynəlxalq aləmdə də yüksək 
dəyərləndirilib. Artıq respublika-
mız bu istiqamətdə kifayət qədər 
təcrübəyə malikdir. Bu baxım-
dan  Milli Məclisin İƏT PA-ya 
sədrliyi dövründə assambleyanın 

fəaliyyətinin gücləndirilməsi, 
parlamentlərarası əməkdaşlığın 
möhkəmləndirilməsi istiqamətində  
həyata keçirəcəyi tədbirlər heç bir 
şübhə doğura bilməz.

Konfransda çıxış edən Milli 
Məclisin Sədri Sahibə Qafarova 
həm  iki ildən artıqdır ki, dünya 
iqtisadiyyatına ciddi zərbələr 
vuran koronavirus pandemiyasın-
dan, həm  Ermənistanın işğalçılığı 
dövründə ölkəmizin ərazisində 
törətdiyi vəhşiliklərdən, həm də  
postmüharibə dövründə  region-
da həyata keçirilən tədbirlərdən 
söhbət açdı. Qeyd etdi ki, dövlət 

başçımızın təşəbbüsü ilə 
koronavirus  pandemiyasına 
qarşı mübarizə ilə əlaqədar 
zirvə görüşləri , həmçinin  
BMT Nizamnaməsində 
nəzərdə tutulan Baş As-
sambleyanın  COVID-19 
pandemiyasına həsr 
olunmuş dövlət və hökumət 
başçıları səviyyəsində 
videokonfrans vasitəsilə 
xüsusi sessiyası keçiril-
mişdir. Həmçinin, ötən ilin 
mart və dekabr aylarında 
İnsan Hüquqları Şurası və 
Baş Assambleya tərəfindən 
“COVID-19 pandemiyası ilə 
mübarizədə bütün ölkələr 
üçün peyvəndlərə bərabər, 
məqbul qiymətə, vaxtında 
və universal əlçatanlığın 
təmin edilməsi”nə dair 
qətnamələr qəbul edilməsi 

də diqqətə çatdırıldı. Digər 
tərəfdən, Azərbaycan pande-
miyadan ən çox əziyyət çəkən 
ölkələrə maliyyə və humanitar 
yardım göstərib, xəstəlik əleyhinə 
peyvənd ianə edib.

Konfrans iştirakçılarına  
postmüharibə dövründə regionda 
aparılan bərpa-quruculuq işləri 
barədə məlumat verildi. 

Belə tədbirlərin  respubli-
kamızda keçirilməsi mühüm 
əhəmiyyət kəsb edir. Çünki 
tədbir iştirakçıları  postmüharibə 
dövründə yaranmış reallıqların 
şahidi olurlar. Bu baxımdan, İƏT 
Parlament Assambleyasının 
Üçüncü Ümumi Konfransında 
iştirak edən nümayəndə heyətinin 
işğaldan azad olunmuş ərazilərə 
səfərləri də yüksək dəyərə ma-
likdir. Füzuli Beynəlxalq Hava Li-
manından başlanan səfər Şuşaya 
qədər davam etdiriləcək. 

Məlahət İBRAHİMQIZI,  
Milli Məclisin deputatı

Milli Məclisdə mayın 17-də keçirilən İqtisadi Əməkdaşlıq 
Təşkilatı Parlament Assambleyasının (İƏTPA) “Postpan-
demiya dövründə əməkdaşlıq: çağırışlar və bərpa im-
kanları” mövzusuna həsr olunan konfransında toplantı 
iştirakçıları tərəfindən qurum çərçivəsində əməkdaşlığın 
genişləndirilməsinin, iqtisadi əlaqələrin daha da 
möhkəmləndirilməsinin vacibliyi vurğulanıb, yeni çağı-
rışlar müstəvisində ortaya çıxan təhlükələrə qarşı birgə 
mübarizənin zəruriliyi xatırladılıb.   

AMEA Riyaziyyat və Mexanika İnstitutunun böyük elmi 
işçisi, mexanika üzrə fəlsəfə doktoru  Emin Bağırov qeyd 
edilən bu məqamla bağlı daha sonra dedi:

Prezident İlham Əliyevin rəhbərliyi ilə həyata keçirilən düşünülmüş xarici siyasət 
ölkəmizin dünya birliyindəki reytinqini getdikcə yüksəldir. Respublikamızın nüfuzlu 
beynəlxalq təşkilatlarla fəal əməkdaşlığı, o cümlədən bir sıra mötəbər qurumlara  sədrlik 
etməsi  ölkəmizin mövqeyini daha da möhkəmləndirib. Hətta, dünyanı koronavirus pande-
miyası bürüdüyü bir vaxtda da Azərbaycan beynəlxalq qurumlarla əlaqələrini kəsməmiş, 
əksinə, daha da möhkəmləndirmiş, sədrlik etdiyi Qoşulmama Hərəkatının, o cümlədən Türk 
Şurasının  video formatda zirvə görüşlərini keçirməyə nail olmuşdur. Budur, pandemiya 
təhlükəsi hələ başa çatmamış Azərbaycan daha bir quruma sədrlik missiyasını öz üzərinə 
götürdü. 


